

А  Ж  Р  И  М
(ярашганлиги муносабати билан жиноят ишини тугатиш ҳақида)

[bookmark: _GoBack]2021 йил февраль ойининг 17 куни, жиноят ишлари бўйича Қўқон шаҳар суди ўз биносида,очиқ суд мажлисида, жиноят ишлари бўйича Қўқон шаҳар судининг судьяси М.Улуғбековнинг раислигида, М.Мирзаалиевнинг котиблигида, давлат айбловчиси Қўқон шаҳар прокурорининг ёрдамчиси Ғ.Рўзиев, гумонланувчи Д.Жўраева ва унинг ҳимоячиси адвокат А.Эгамов, жабрланувчи Ф.Муйдиноваларнинг иштирокида, судланувчи Жўраева Дилафруз Хабибуллаевнага оид 1-1503-2102/130-сонли жиноят ишини кўриб чиқди.
Жўраева Дилафруз Хабибуллаевна (Jo`rayeva Dilafruz Xabibullaevna) 1985 йил 
01 августь куни Ўзбекистон туманида туғилган, миллати ўзбек, Ўзбекистон Республикаси фуқароси, маълумоти ўрта, оилали, 3 нафар фарзанди бор, ишламайди, депутатликка сайланмаган, давлат мукофотлари билан тақдирланмаган, муқаддам судланмаган, ишламайди, Наманган вилояти, Поп тумани Қўшминор қишлоғи Янгихаёт кўчаси, 84 уйда яшайди.

Суд,Ўзбекистон Республикаси ЖКнинг 25,169-моддаси 1-қисми билан гумонланган Д.Жўраевага оид жиноят ишини гумонланувчи ва жабрланувчининг ярашув асосидаги аризаларини муҳокама қилиб, қуйидагиларни

А Н И Қ Л А Д И:

	Судланувчи Жўраева Дилафруз Хабибуллаевна ўзганинг мол-мулкини яширин равишда талон торож қилиш мақсадида 2021 йил 29 январь куни соат 12-30да Қўқон шаҳридаги Истиқлол савдо мажмуасига келиб, жабрланувчи Ф.Муйдинова ўзига ажратилган савдо растасида бошқа харидорлар билан банд бўлиб турган вақтида унга сездирмасдан умумий бахоси 195.000 сўм бўлган 4 дона аёллар рўмоли ва бир дона аёллар шарфини яширин равишда қўлга киритиб, яширинмоқчи бўлиб турган вақтда қўшни растада сотувчи бўлиб ишловчи Н.Қобулова уни ҳаракатларини сезиб қолгани сабабли ўзининг жиноий ҳаракатларини охирига етказа олмаган.
Жўраева Дилафруз Хабибуллаевнанинг жиноий ҳаракатлари тергов органи томонидан Ўзбекистон Республикаси ЖКнинг 25,169-моддаси 
1-қисми билан квалификация қилинган.
Жабрланувчи Ф.Муйдинова суд мажлисида ярашув тўғрисидаги аризасини тақдим қилиб, судланувчи Д.Жўраева унга етказилган моддий зарарни тўлиқ қоплаб, ундан кечирим сўраб, қилган ишидан пушаймон бўлганини инобатга олиб ўз хоҳиши билан ярашув аризасини ёзганлигини, ярашув суд томонидан тасдиқланганидан кейин келиб чиқадиган ҳуқуқий оқибатларини тушунганлиги ҳақида кўрсатув бериб, жиноят иши бўйича судланувчи Д.Жўраевани айблилик масаласини хал этмай тугатишни сўради.
Гумонланувчи Д.Жўраева суд мажлисида, ярашув тўғрисидаги аризасини тақдим қилиб, жабрланувчига етказилган моддий зарарни тўлиқ қоплаб, улардан кечирим сўраб, қилган ишидан пушаймон бўлиб, ярашиб олгани ҳақида кўрсатув бериб, ўзига оид жиноят ишини айблилик масаласини ҳал этмай тугатишни сўради.
Ўзбекистон Республикаси ЖКнинг 661-моддасида, ушбу кодексининг 
168-моддаси 1-қисмида кўрсатилган жиноятни содир этган шахс, агар ўз айбига иқрор бўлса, жабрланувчи билан ярашса ва етказилган зарарни бартараф этса, жиноий жавобгарликдан озод қилиниши мумкин” деб кўрсатилган.
Ўзбекистон Республикаси ЖПКнинг 84-моддаси 4-қисмида, “Жабрланувчи Жиноят кодексининг 661-моддасида назарда тутилган жиноятлар тўғрисидаги ишлар бўйича жабрланувчи гумонланувчи билан ярашган тақдирда жиноят иши ушбу Кодекснинг 62-бобида белгиланган тартибда суд томонидан айблилик ҳақидаги масала ҳал қилинмасдан тугатилиши мумкин” деб кўрсатилган.
Суд, Ўзбекистон Республикаси ЖПКнинг 585-моддаси талабларидан келиб чиқиб, тарафларнинг ярашув тўғрисидаги аризалари ихтиёрий равишда ёзилганлигини, судланувчи Д.Жўраева ўз айбига иқрор бўлиб, қилмишидан чин кўнгилдан пушаймонлигини, муқаддам судланмаганлигини, жабрланувчига етказилган моддий зарар амалда тўлиқ қопланганини, жабрланувчи ва фуқаровий даъвогарларни гумонланувчи Д.Жўраевага нисбатан ҳеч қандай даъвоси йўқлигини, тарафларни ярашув битмига розиликларини инобатга олиб, Ўзбекистон Республикаси ЖПКнинг 
84-моддаси 4-қисмига асосан Жўраева Дилафруз Хабибуллаевнани айблилик масаласини ҳал қилмасдан туриб, уни жиноий жавобгарликдан озод қилиб, жиноят ишини тугатишни лозим деб топди.
Ўзбекистон Республикаси ЖПКнинг 211-моддаси тартибида ашёвий далил тариқасида олинган 4 дона аёллар рўмоли ва бир дона аёллар шарфи тергов давомида жабрланувчи Ф.Муйдиновага тилхат асосида қайтарилганини инобатга олишни, шунингдек Д.Жўраевани жиноят содир этган ҳолати ёзиб олинган 1 дона дискни жиноят ишида сақлашни лозим деб топди.
Юқоридагиларга кўра, суд Ўзбекистон Республикаси ЖКнинг 
661-моддаси, ЖПКнинг 84, 401, 582-583, 585-586-моддаларини қўллаб,

А  Ж  Р  И  М    Қ  И  Л  Д  И :

Ўзбекистон Республикаси ЖКнинг 25,169-моддаси 1-қисми билан гумонланган Жўраева Дилафруз Хабибуллаевна жабрланувчи Муйдинова Фотима Қаюмовна билан ўзаро ярашиб олганлиги муносабати билан ЖКнинг 
661-моддасига асосан жиноий жавобгарликдан озод қилинсин ва жиноят иши Ўзбекистон Республикаси ЖПКнинг 84-моддаси 4-қисмига асосан тугатилсин.
Ашёвий далил тариқасида олинган Д.Жўраевани жиноят содир этган ҳолати ёзиб олинган 1 дона дискни жиноят ишида сақлансин.
Ажримдан норози тарафлар йигирма сутка ичида Фарғона вилоят судига апелляция тартибида хусусий шикоят берилиши ёки протест билдириши мумкин.


           Раислик қилувчи:  	(имзо)     				         М.Улуғбеков
Ажрим нусхаси аслига тўғри:
Жиноят ишлари бўйича	
Қўқон шаҳар судининг судьяси:  				         М.Улуғбеков

